
1978–1981-ci illərdə Bakı 
Dövlət Universitetinin qiyabi 
şöbəsində aspiranturaya daxil 
olub. Əli Allahverdiyev 1987-ci ildə 
Daşkənd şəhərində namizədlik 
dissertasiyası müdafiə edərək, 
iqtisad elmləri namizədi alimlik 
dərəcəsi almışdır. Əli Allahverdiyev 
2005-ci ildə AMEA-nın İqtisadiy-
yat İnstitutunun ixtisaslaşdırılmış 
müdafiə şurasında “Bazar iqtisa-
diyyatının təşəkkülü prosesində 
makroiqtisadi dinamik və struktur 
dəyişikliklərinin tənzimlənməsi 
problemləri” mövzusunda doktor-
luq dissertasiyası müdafiə etmiş-
dir. Əli müəllimin müdafiə etdiyi 
doktorluq dissertasiyasında əldə 
etdiyi elmi nəticələr həmin dövrdə 
iqtisad elmində, xüsusən makroiq-
tisadi nəzəriyyədə, Azərbaycanda 
keçid iqtisadiyyatı dövrünün 
təhlili və qiymətləndirilməsində, 
həmçinin Azərbaycan iqtisadiy-
yatında struktur dəyişikliklərinin 
əsas istiqamətlərinin müəyyən 
edilməsində böyük nailiyyət hesab 
edilmişdir.

Professor Əli Allahverdiyev  
1 dərsliyin, 3 monoqrafiyanın,  
4 dərs vəsaitinin, iqtisadi nəzəriyyə 
üzrə proqram və metodik vəsaitlərin, 
200-dən artıq elmi məqalənin 
müəllifidir. O, pedoqoji fəaliyyəti ilə 
yanaşı, elmi kadrların hazırlanmasın-
da da fəal iştirak etmiş, uzun müddət 
AMEA-nın İqtisadiyyat İnstitutunda 
Müdafiə Şurasının üzvü olmuş, onun 
bilavasitə rəhbərliyi və rəsmi oppo-
nentliyi ilə 20-dən artıq elmi işçi disser-
tasiya müdafiə edərək iqtisad elmləri 
üzrə fəlsəfə doktoru və elmlər doktoru 
alimlik dərəcəsi almışdır. 

Professor Əli Allahverdiyev uzun 
müddət ərzində Təhsil Nazirliyinin 
iqtisadiyyat üzrə metodiki komissiyası-
nın üzvü, Azərbaycan Respublikasının 

Prezidenti yanında Ali Attestasiya 
Komissiyasının İqtisadiyyat bölməsinin 
Ekspertlər Komissiyasının üzvü olmuş-
dur. 

2012-2019-cu illərdə Azərbaycan 
Müəllimlər İnstitutu Quba filialının 
direktoru vəzifəsində işləmişdir. 

Azərbaycan Müəllimlər İnsti-
tutunun Quba filialının direktoru 
vəzifəsində çalışdığı illərdə Əli 
Allahverdiyevin zəngin pedaqo-
ji təcrübəsi və yüksək təşkilatçılıq 
qabiliyyəti ona müxtəlif layihələri 
uğurla həyata keçirməyə imkan verdi, 
tədris, təlim-tərbiyə işləri yenidən 
quruldu, elm ocağının yerləşdiyi bina 
zövqlə təmir olundu, auditoriyalar 
günün tələblərinə uyğun olaraq ən 
müasir tədris avadanlıqları ilə təchiz 
edildi. Müəllim-tələbə münasibətləri 

yeni mərhələyə qədəm qoydu, filial 
ölkənin qabaqcıl təhsil ocaqlarından 
birinə çevrildi. Təhsil sahəsində apa-
rılan islahatlar prosesi Azərbaycan 
Müəllimlər İnstitutunun Quba filialın-
dan da yan keçmədi. Bu təhsil ocağı 
Azərbaycan Dövlət Pedaqoji Univer-
sitetinin Quba filialına çevrildi, təhsilin 
keyfiyyəti yaxşılaşdı, elmi-pedaqoji 
uğurlar artdı.

Professor Əli Allahverdiyevin bu 
dövrdə apardığı tədqiqatlar, əsasən, 
Azərbaycan iqtisadiyyatının inkişafı-
nın aktual problemlərinə, o cümlədən 
məhsuldar qüvvələrin yerləşdirilməsi, 
regionların inkişafı, ərazi-istehsal 
komplekslərinin səmərəli formalaşdı-
rılması, ərazi planlaşdırma və iqtisadi 
rayonlaşdırma, sənayenin inkişafı və 
düzgün yerləşdirilməsi problemlərinə 
həsr olunmuşdur. Bu böyük alim 
respublikada gedən iqtisadi prosesləri 
dərindən izləyir, ölkə iqtisadiyyatının 
səmərəli inkişafı və dünya iqtisadiyya-
tına uğurla inteqrasiyası baxımından 
iqtisad elmi qarşısında duran vəzifələri 
dərindən araşdırır, elmi əsaslara 
və beynəlxalq təcrübəyə söykənən 
təkliflər, tövsiyələr verirdi.

Professor Əli Allahverdiyev fun-
damental, tətbiqi və ictimai elm 
sahələrinin dünya ölkələrində inkişaf 
xüsusiyyətlərini dərindən izləyərək təhlil 
etmiş və bu nəticəyə gəlmişdir ki, elm 

sahələrinin hər birinin özünəməxsus 
xüsusiyyətləri vardır və elmin inkişaf 
konsepsiyası hazırlanarkən, ona uyğun 
təşkilati formalar müəyyənləşdirilməli, 
səciyyəvi cəhətlər mütləq nəzərə alın-
malıdır. Belə ki, inkişaf etmiş ölkələrdə 
iqtisadi münasibətlər sistemi artıq for-
malaşdığından orada bu qəbildən ciddi 
problemlər daha azdır.

Hər bir ölkədə tətbiqi elmlər, bir 
qayda olaraq, onun öz  iqtisadiyyatının 
ehtiyaclarına uyğun istiqamətdə inkişaf 

etdirilir. Bu baxımdan Əli Allahverdi-
yev hesab edirdi ki, hər şeydən əvvəl 
Azərbaycan iqtisadiyyatının da elm 
tutumlu sahələri müəyyənləşdirilməli 
və tədqiqatlar həmin istiqamətlərə 
yönəldilməlidir.

Professor Allahverdiyev qeyd edirdi 
ki, Azərbaycanda elmi potensialdan 
səmərəli istifadə etmək və onu icti-
mai tərəqqinin mühüm hərəkətverici 
qüvvələrindən birinə çevirmək üçün 
qarşıda duran vəzifələrdən biri el-
min təşkilati strukturunu yeni dövrün 
tələblərinə uyğun qurmaqdan, onu 
yüksək dərəcədə optimallaşdırmaqdan 
ibarətdir. Professor xüsusi vurğula-
yırdı ki, burada əsas məsələ tələb və 
məqsədlərin düzgün seçilməsidir. Yəni, 
hər şeydən əvvəl müəyyən olunma-
lıdır ki, biz elmin hansı sahələrindəki 
nailiyyətləri öz ölkəmizdə tətbiq etmək 
imkanlarına malikik. Deməli, fəaliyyət 
prosesində bir tərəfdən bizim üçün 
hansı elm sahələrinin üstün əhəmiyyət 
kəsb etdiyini, digər tərəfdən bizim 
texnologiyanın, istehsal prosesinin, 
elmin hansı inkişaf səviyyəsinə adekvat 
olduğunu nəzərə almalıyıq.

Elmi tədqiqatların mərkəzləşdirilmiş 
surətdə həyata keçirilməsinin cid-
di üstünlüklərini, diqqətəlayiq 
naliyyətlərini xüsusi vurğulayan 
profesor Əli Allahverdiyev Elmlər 
Akademiyasını elmin təşkilinin önəmli 

və optimal forması kimi dəyərləndirirdi. 
Bununla yanaşı, o bildirirdi ki, 
ümumbəşəri elm prosesinə daxil ola 
bilməyən lokal struktur böyük uğurlar 
qazana bilməz, ona görə də biz yeni 
dövrün, zamanın tələblərinə daha çox 
cavab verən optimal təşkilati forma-
lara, müasir təcrübəyə də biganə 
qalmamalıyıq.

Professor Allahverdiyev elmi-tex-
niki tərəqqini həm müstəqil struktura 
malik bütöv bir sistem, həm də böyük 

miqyaslı ictimai istehsalın məhsuldar 
qüvvələrinin bütün elementlərinin 
təkamül prosesinin tərkib hissəsi 
hesab edirdi. Onun fikrincə, elmi-
texniki tərəqqi sferasındakı səciyyəvi 
sosial hadisələr sosiologiyanın xüsusi 
sahəsi olan elm və elmi-texniki tərəqqi 
sosiologiyasının predmetini təşkil 
edir. Elmin texnika və istehsalatın 
sifarişlərini yerinə yetirən adi icraçıya 
çevrilməməsi üçün onun istehsalata 
bağlılığından və ondan asılılığından 
uzaq olmaq lazımdır.

Əli Allahverdiyev öz tədqiqatlarında 
kapitalın beynəlxalq miqrasiyasına 
iqtisadçıların “ideoloji” yanaşmasını 
ciddi tənqid edərək bildirirdi ki, alimlər 
indi kapitalın beynəlxalq sferada 
hərəkətinə dair fikirlərini baş verən 
real hadisələr və müşahidə edilən 
təmayüllər əsasında qurmalıdırlar. 
Alim yazırdı ki, dünya üzrə cəlb olunan 
xarici investisiyaların həcminə görə 
son onilliklərdə yeganə lider ABŞ-dır. 
Deməli, ölkələr xarici investisiya yatır-
maqla deyil, həm də xaricdən investisi-
ya cəlb etməklə daha məqsədəuyğun 
xarici iqtisadi fəaliyyət qururlar.

Professor Allahverdiyev bildirirdi 
ki, Azərbaycan özünün təbii resursları 
və yüksək iqtisadi potensialı ilə xarici 
iqtisadi əlaqələrin səmərəli inkişafında 
əlverişli şəraitə malikdir. Ölkəyə xarici 
investisiyaların axınına təsir edən şərait 

bir sıra kompleks amillərdən asılıdır. İn-
vestisiya şəraitini təşkil edən bu amillər 
sırasında iqtisadi inkişaf səviyyəsi, təbii 
resurslar, sosial-siyasi sabitlik, logistika 
imkanları, qanunvericilik bazası, risk 
təhlükəsinin aşağı olması xüsusi yer 
tutur.

Müstəqil Azərbaycan dövlətinin 
beynəlxalq nüfuzunun sürətlə artması, 
ölkəmizin dünya birliyində mühüm ak-
tora çevrilməsi, iqtisadiyyatın davamlı 
inkişafı, əhalinin rifah halının yaxşılaş-

ması, sahibkarlıq subyektlərinin iqtisa-
di müstəqilliyinin güclənməsi, yeni iş 
yerlərinin yaradılması, iqtisadi infrast-
rukturun təkmilləşdirilməsi professor 
Əli Allahverdiyevin tədqiqatlarının əsas 
mövzuları idi.

Yaxın-uzaq ölkələrin tanınmış 
iqtisadçı alimləri professor Əli Al-
lahverdiyevin elmi-nəzəri irsini, 
çoxşaxəli tədqiqatlarını yüksək 
dəyərləndirmişlər. O, Rusiyada, 
Türkiyədə, Özbəkistanda, Gürcüstan-
da, Ukraynada keçirilən elmi konf-
rans və simpoziumlarda Azərbaycan 
elmini ləyaqətlə təmsil etmiş, dərin 
məzmunlu məruzələri ilə xüsusi diqqət 
mərkəzində olmuşdur.

Professor Əli Allahverdiyev sarsıl-
maz əqidəsi, polad iradəsi, elmi-intel-
lektual potensialı, xeyirxahlığı, yüksək 
insani keyfiyyətləri ilə ölkəmizdə 
böyük nüfuz və hörmət qazan-
mış, vətənpərvər alim, gözəl ziyalı, 
təcrübəli pedaqoq və elm təşkilatçısı 
kimi tanınmışdır. 

Böyük alim, müdrik insan, görkəmli 
şəxsiyyət professor Əli Allahverdiyevin 
dünyasını dəyişməsindən bir il ötür. 
Tanrı dərgahında məqamı uca olsun!

Həsən HƏSƏNOV,  
Tanrıverdi PAŞA

Əli Qulu oğlu Allahverdiyev 1952-ci il martın 22-də Qərbi Azərbaycanın Göyçə mahalının 
(Krasnoselo rayonu) Cil kəndində anadan olmuşdur. 1959-1969-cu illərdə Cil kənd orta 
məktəbində təhsil almışdır. Elə həmin il D.Bünyadzadə adına Azərbaycan Xalq Təsərrüfatı 
İnstitutunun ümumiqtisad fakültəsinin o dövrdə elit ixtisası sayılan, bilavasitə ali məktəblər üçün 
müəllimlər hazırlayan “siyasi iqtisad” qrupuna qəbul olunmuşdur. 1974-cü ildə həmin institutu 
müvəffəqiyyətlə bitirərək, “iqtisadçı, siyasi iqtisad müəllimi” ixtisasını almış, Ali və Orta İxtisas 
Təhsili Nazirliyinin göndərişi ilə APİ-nin (indiki ADPU-nun) “Siyasi iqtisad” kafedrasında əmək 
fəaliyyətinə başlamışdır. Həmin kafedrada assistent, baş müəllim, dosent, professor vəzifələrində 
çalışmışdır. 1975–1976-cı illərdə keçmiş sovet ordusunun sıralarında hərbi xidmətdə olmuşdur. 
1997-ci ildə ADPU-da “İqtisadi və sosial fənlər” kafedrasının müdiri seçilmişdir.

İstedadlı alim, görkəmli 
pedaqoq, vətənpərvər insan

“Azərbaycan Xəzər Dəniz Gəmiçiliyi”  
Qapalı Səhmdar Cəmiyyəti 

öz idarələrinə tələb olunan tikişsiz polad boruların və dirsəklərin satın alınması məqsədilə

MÜSABIQƏ ELAN EDIR
Müsabiqədə iştirak etmək istəyən şəxslər 

www.asco.az səhifəsinə daxil olmaqla 
elanlar bölməsindən əlavə sənədləri və 
ətraflı məlumat əldə edə bilərlər. Müraciət 
üçün son müddət 3 sentyabr 2022-ci il saat 
17.00-dəkdir.

Sənədlər Azərbaycan dilində, 2 nüsxədə 
(əsli və surəti) tərtib olunmalıdır (xarici dildəki 

tender təklifləri Azərbaycan dilinə tərcümə 
edilməlidir).

Göstərilən vaxtdan gec təqdim olunan 
zərflər açılmadan geri qaytarılacaqdır.

Əlaqə telefonu- (012) 404-37-00, daxili: 
1263.

Ünvan- Bakı şəhəri, Neftçilər prospekti 2.

Idmançılarımız yüksək diqqət və 
qayğı ilə əhatə olunublar

Məlum olduğu kimi, bu il avqustun 
22-də Azərbaycan  Respublikasının 
Prezidenti İlham Əliyev və birinci xanım 
Mehriban Əliyeva V İslam Həmrəyliyi 
Oyunlarında nəticə əldə etmiş idman-
çılarla görüşüblər. Dövlətimizin başçısı 
ölkəmizin idman şöhrətini bir daha 
yüksəklərə qaldıranları ürəkdən təbrik 
edib. İdmançılarımız bütün dünyaya bir 
daha sübut etdilər ki, Azərbaycan idman 
ölkəsidir, burada idmana, idmançılara 
diqqət və qayğı böyükdür. 

Prezident İlham Əliyev tədbirdəki 
çıxışı zamanı deyib: “V İslam Həmrəyliyi 
Oyunlarında dördüncü yerə layiq 

görülmək çox böyük nailiyyətdir. Bu 
nailiyyət onu göstərir ki, bizim əvvəlki 
uğurlarımız təsadüfi xarakter daşımır-
dı. Bildiyiniz kimi, beş il bundan əvvəl 
Bakıda IV İslam Həmrəyliyi Oyunlarında 
komandamız birinci yerə layiq görül-
müşdür. Bu da təbiidir. Çünki öz doğma 
divarları həmişə idmançılara əlavə 
kömək göstərir. Bu dəfə isə çox gərgin 
mübarizə nəticəsində biz dördüncü yerə 
layiq görüldük. Onu da bildirməliyəm ki, 
oyunlarda ölkələrin ən güclü idmançıları 
iştirak edirdilər. Bizim idmançılarımız 99 
medal qazanaraq, – onlardan 29-u qızıl 
medaldır, – bir daha ölkəmizin gücünü 

göstərmişlər”.
Xatırladaq ki, dövlətimizin başçısı 

oyunların açılış günündə Konyada 
ölkəmizi təmsil edən idmançılarla 
səmimi görüşmüş və onlara uğurlar 
arzulamışdır. Xoşbəxtlikdən, idmançı-
larımız dövlətimizin başçısının onlara 
göstərdiyi böyük etimadı doğrulda 
biliblər və ruh yüksəkliyi ilə doğma 
Vətənə qayıdıblar. 

Burada bir məqamı xüsusi qeyd 
etmək lazımdır. V İslam Həmrəyliyi 
Oyunları qardaş ölkədə – Türkiyədə 
keçirilib. Təbii ki, bizim idmançılar orada 
özlərini çox rahat hiss edirdilər. Bu böyük 
idman tədbiri bir daha göstərdi ki, bizim 
xalqlarımızın və dövlətlərimiz bir-birinə 
son dərəcə yaxındırlar. Yadınızdadırsa, 
Konyadakı stadionda on minlərlə 
tamaşaçı Azərbaycan komandasını öz 
doğma komandası kimi qarşılamışdır.

Prezident İlham Əliyev V İslam 
Həmrəyliyi Oyunlarında ən yüksək 

nəticələr göstərmiş Azərbaycan 
Respublikasının idmançıları, onların 
məşqçiləri və idmançıların oyunlara 
hazırlığı prosesində iştirak etmiş digər 
mütəxəssislərin mükafatlandırılması 
haqqında sərəncam imzalayıb.

Sənədə əsasən, yuxarıda adları 
çəkilən şəxslərin mükafatlandırılması 
üçün Azərbaycan Respublikası Prezi-
dentinin ehtiyat fondundan Azərbaycan 
Respublikasının Gənclər və İdman 
Nazirliyinə 10 milyon manat vəsait ay-
rılıb. Əlbəttə, bu xəbər idmançılarımızı 
çox sevindirib. 

Əfrahim TƏHMƏZOV,  
politoloq, ehtiyatda olan  

ədliyyə polkovniki 

Ölkəmizdə idmana və idmançılara diqqət və qayğı günbəgün 
artır. Nəticə də göz qabağındadır. Son illər idmançılarımız ən 
mötəbər beynəlxalq yarışlarda bir-birindən parlaq uğurlar 
qazanırlar. Bu, əlbəttə, hər birimizi çox sevindirir. 

Qubadlı – Eyvazlı avtomobil yolu boyunca 
genişmiqyaslı tikinti işləri davam etdirilir 

Dövlətimizin başçısının tapşırığı ilə Qarabağ və Şərqi Zəngəzur iqtisadi 
rayonları ərazisində icra olunan, işğaldan azad edilmiş rayon və kəndlərin 
sosial - iqtisadi inkişafında mühüm rol oynayacaq yol infrastrukturu 
layihələrindən biri də Qubadlı - Eyvazlı avtomobil yoludur. 

AAYDA-dan verilən məlumatda bildirilir ki, 
uzunluğu 28,5 km olan Qubadlı - Eyvazlı avto-
mobil yolu Azərbaycan Avtomobil Yolları Dövlət 
Agentliyi tərəfindən 2 zolaqlı olmaqla, IV texniki 
dərəcəyə uyğun inşa edilir. Qubadlı rayonunda 
çətin relyefə malik ərazidən keçərək Eyvazlı 
kəndinə gedən avtomobil yolu boyunca geniş 
miqyaslı tikinti işləri davam etdirilir.

Yeni inşa edilən yol boyunca layihəyə uyğun 
suların ötürülməsini təmin etmək məqsədilə 
müxtəlif diametrlərə malik dairəvi boru, düzbu-
caqlı su keçidlərinin və alt keçidlərin, həmçinin 
avtomobil körpülərinin inşaası aparılır:

- 24-24.44 km-də yerləşən düzbucaqlı su 
keçidinin ilkin təməl beton işləri, 

- 0-0.5 km-də suötürücü beton borunun 
tikintisi aparılır;

- 2.5-ci km-də inşa olunan 122.4 metr uzun-
luğa malik 4 aşırımlı körpüdə svay işləri yekun-
laşıb, qazma və betonlama işləri icra olunub;

- 21-ci km-də tikilən 66 metr uzunluğa malik 
2 aşırımlı avtomobil körpüsündə svay betonla-
ma işləri aparılır. Körpünün A1, A2 dayaqlarında 

tikinti işləri yekunlaşmaq üzrədir, P2 dayağının 
təməlində betonlama işləri icra olunur. 

Xüsusi texnikalardan istidadə olunmaqla 
görülən “İnşaat Norma və Qaydaları”na uyğun 
olaraq, işlərin zamanında və keyfiyyətlə yerinə 
yetirilməsi üçün tikinti ərazisinə lazımı sayda 
texnika və canlı qüvvə cəlb edilib.

Tikintinin qısa müddət ərzində icra 
edilməsini təmin etmək məqsədilə ərazidə 
düşərgə inşa edilib. Düşərgədə asfalt-beton 
zavodu, beton zavodu və qum-çınqıl zavodu, 
maşın-mexanizmlərin saxlanması və xidməti 
üçün xüsusi ərazi, həmçinin işçilər üçün hər bir 
şəraiti olan ofis, yeməkxana və dincəlmək üçün 
yerlər qurulub. 

Qubadlı-Eyvazı avtomobil yolu  Qubadlı 
rayonun Mahmudlu, Xıdırlı, Müskanlı, 
Məlikəhmədli, Qudanlı, Davudlu, Eyvazlı 
kəndlərinin ərazisindən keçir.

Samirə ƏLİYEVA,  
“Xalq qəzeti”

FHN-in Dövlət Yanğın  
Nəzarəti Xidməti yanğın 

törətmiş şəxsi müəyyən edib
11 avqust 2022-ci il tarixində Fövqəladə Hallar Na-

zirliyinin “112” qaynar telefon xəttinə Ağsu rayonu, Ma-
şadqanlı kəndində Tahir Əliağa oğlu Vəlidova məxsus 
sahədə yanğın baş verməsi barədə məlumat daxil 
olub. FHN-in yanğınsöndürmə qüvvələrinin operativ 
müdaxiləsi sayəsində yanğın söndürülüb, yaxınlıqdakı 
Maşadqanlı kənd məktəbi yanğından mühafizə olunub.

FHN-in Dövlət Yanğın Nəzarəti Xidməti tərəfindən həyata 
keçirilmiş tədbirlər nəticəsində yanğını törətmiş şəxs müəyyən 
edilib. Belə ki, hadisənin 1980-ci il təvəllüdlü Yusif Vidadi oğlu 
Ağayev tərəfindən törədildiyi aşkar edilib və vətəndaş əməlini 
etiraf edib.

Faktla bağlı toplanmış materiallar hüquqi qiymət verilməsi 
üçün aidiyyəti üzrə göndərilib.

“Xalq qəzeti”

Şəmkirdə bugünədək  
120 min tona yaxın kartof yığılıb

Kəndli bol məhsulu o zaman yetişdirir ki, ona diqqət və qayğı var, problemlərinin həllində 
yardımçı olanlar var. Bu baxımdan Şəmkir fermerlərinin, necə deyərlər, bəxti gətirib. Rayon 
rəhbərliyi müvafiq təşkilatların köməyi ilə vaxtaşırı onların problemlərini öyrənir, tez-tez 
görüşlər keçirir, sahələrə baş çəkir, bununla da kənd təsərrüfatı işçilərinin daha məhsuldar 
çalışmalarına bir növ yardımçı olur.

Qeyd edək ki, bu cür məqsədyönlü işlərin 
nəticəsində son zamanlar Şəmkirdə əkinəyararlı 
torpaqlardan səmərəli istifadə olunması, yeni 
torpaq sahələrinin əkin dövriyyəsinə qoşulması, 
müasir standartlara uyğun suvarma metod-
larının tətbiqi sahəsində bir sıra uğurlar əldə 
edilmişdir.

Maraqlıdır ki, əsasən pomidor və xiyar 
istehsalı ilə tanınan Şəmkir fermerləri son 
vaxtlar kartof, qarğıdalı və digər kənd təsərrüfatı 
məhsullarının da yetişdirilməsinə böyük maraq 
göstərməyə başlayıblar. Bu il rayonda 6 min 
575 hektar sahədə kartof əkilib. Bugünədək 
sahələrdən 120 min tona yaxın məhsul yığılmış-

dır. Məhsul yığımının bu gün də davam etməsini 
nəzərə alsaq, Şəmkirin kartofçuluq rayonları 
kimi tanınan Gədəbəyi və Tovuzu keçmək im-
kanları böyükdür.

Qarğıdalı əkilən 1841 hektar sahədən də bol 
məhsul götürülməsi gözlənilir.

Bugünlərdə rayon icra hakimiyyətinin başçı-
sı Rəşad Tağıyev bir daha fermerlərin yanında 
olmuş, onların arzu və təkliflərini öyrənmiş, 
gələcək planları ilə maraqlanmış, onlara hər cür 
dəstək göstəriləcəyini bildirmişdir.

Hamlet QASIMOV,  
“Xalq qəzeti”nin bölgə müxbiri


